
Rueun, Siat e Pigniu
Dal signuradi da Munt Son Gieri a la vischnanca da Ilanz/Glion

■ L’istorgia da las vischnancas da
Rueun, Siat e Pigniu è colliada cun
quella dal signuradi da Munt Son
Gieri. Quest signuradi è attestà en-
turn il 1300 sco possess dals signurs
de Friberg (cun sedia en il chastè da
Siat). El è passà als baruns de Vaz en-
turn il 1330, als Werdenbergs suenter
il 1338, als de Razén il 1343 ed al cont
Nicolaus von Zollern il 1458; il 1472
è il signuradi vegnì vendì a la claustra
da Mustér. Dapi il 1473 furmavan ils
vischinadis da Vuorz, Andiast, Rueun,
Siat, Pigniu e Schlans il cumin da
Vuorz. Il 1734 è quest cumin sa cum-
prà liber dals dretgs feudals da l’abazia
da Mustér ed è sa dividì en ils cumins
da Vuorz e Rueun. Cun la reorganisa-
ziun giudiziala dal chantun Grischun
dal 1851 han ils anteriurs cumins da
Vuorz, Rueun e Sursaissa constituì il
nov circul da Rueun. A partir dal 2014
vegnan las vischnancas da Rueun, Siat
e Pigniu a far part da la nova vischnan-
ca da Ilanz/Glion.

Gula
Anteriura culegna en la vischnanca da
Rueun, situada a l’ur d’ina chavorgia a
la via veglia per la Cadi. Il num da la
culegna reflectescha sia posiziun topo-
grafica. Il 1546 è Gula attestà sco vi-
schinadi cun agens dretgs da pascula-
ziun, pli tard sco susta per ils viturins.
Gula è il lieu d’origin da la famiglia
Weinzapf (Winzap) «von Gullen»
ch’ha mess il 1425 il segund landrehter

da la Lia Grischa. En sia «Einfalte De-
lineation» (1742) descriva Nicolin Se-
rerhard Gula sco «Nachbarschaft oder
kleineres Gemeindlein» ch’apparte-
gneva a la dretgira da Vuorz. La cha-
plutta da S. Maria Madlaina (16avel
tschientaner?) è vegnida reconstruida il
1643. Tenor la tradiziun orala han ils
da Rueun importà da Gula ils pairers
ch’els cultiveschan sco «péra Guglielm

da Gula». Oz consista Gula mo pli d’in
bain puril. Adolf Collenberg

Rueun
Vischnanca politica, circul Rueun, di-
strict Surselva (avant il 2001 Glogn),
situada en il fund da la Val dal Rain An-
teriur. 765 Ruane (copia), 1289
Rvgans, tudestg Ruis (fin il 1943).
1850 365 abitants; 1900 371; 1910
495; 1950 501; 2000 460. Scuverta da
trais maneras da bronz sin il territori da
la vischnanca. En il temp medieval
tempriv possedeva l’abazia da Mustér
funs a Rueun. Da quel temp existiva a
Rueun era ina gronda curt roiala caro-
lingica. En il temp autmedieval ha ap-
partegnì Rueun al domini da Munt
Son Gieri, dal 1473 fin il 1734 al cu-
min da Vuorz, alura è ella daventada il
center dal cumin (catolic) cun il me-
dem num. La baselgia da S. Andriu,
menziunada il 831 sco baselgia roiala
privata, è passada pli tard a la claustra
da Faveras, il 1472 a l’abazia daMustér.
Dapi il 1476 è Rueun ina plaiv inde-
pendenta, pastorada da chaputschins
tranter il 1628 ed il 1644. A partir dal
temp medieval tardiv han ins explotà
metal en la Val Schmuer, sin l’Alp Re-
nasca ed a Sul Rhein. Il 1588 èn atte-
stadas tschintg chavas, explotadas in-
tensivamain a l’entschatta dal 17avel e
durant il 19avel tschientaner (sistidas
suenter l’Emprima Guerra mundiala).
Cun Siat exista ina cuminanza d’alp.
Sper in pitschen dumber da bains pu-

rils posseda Rueun numerusas inter-
presas artisanalas; era il sectur terziar è
sviluppà bain (turissem moderà en
l’intschess dals centers da sport d’en-
viern da la Surselva). Meglieraziun ge-
nerala dapi il 1998. Consorzi da scola
cun Pigniu e Siat (2005) e cun Vuorz
ed Andiast (dapi il 2009). Il november
2002 han malauras chaschunà gronds
donns d’aua a Rueun. Part da la popu-

laziun da lingua rumantscha 2000:
72% / 82% (meglra lingua / tuttas in-
dicaziuns). Adolf Collenberg

Siat
Vischnanca politica, circul Rueun, di-
strict Surselva (avant il 2001 Glogn).
Vitg a mantun situà aut sur la Val dal

Rain Anteriur, cun l’alp da Siat enta-
dim la Val da Siat. Ca. 840 Septe, fin il
1943 uffizial Seth. 1803: 203 abitants;
1850 239; 1900 185; 1950 219; 1960
241; 2000 189. Durant il temp autme-
dieval era Siat sut il domini dals signurs
de Friberg ch’avevan qua lur chastè da
famiglia. Cun il signuradi da Munt
SonGieri è Friberg passà il 1343 als ba-
runs de Razén, a partir dal 1458 als
Zollerns ed il 1472 a la claustra da
Mustér. Fin il 1734 ha Siat appartegnì
al cumin sortì dal signuradi da Munt
Son Gieri. Dapi alura furmava la vi-
schnanca in cumin cun Rueun,
Schlans ed Andiast. La baselgia (conse-
crada a s. Flurin u a s. Gliezi?), men-
ziunada enturn l’onn 840 cun l’obliga-
ziun da pajar dieschmas a la claustra da
Faveras, era ina filiala da Ruschein, da
la quala ella è sa separada definitiva-
main pir il 1644. Durant la refurma-
ziun è la vischnanca da Siat restada fi-
daivla a la cretta catolic. En il 16avel
tschientaner è documentada ina culti-
vaziun alternanta. Fin il 1960 han ils
da Siat pratitgà l’agricultura da mun-
togna tradiziunala. Il 2005 eran 69%
da las persunas cun activitad da gu-
dogn a Siat occupadas en l’emprim
sectur. En l’agricultura predomine-
schan l’allevament da muvel e l’en-
grasch (corporaziun d’alp cun Rueun).
Meglieraziun generala 1992–2010.
Numerus pendularis. Consorzi da sco-
la cun Pigniu e Rueun dapi il 2005
(scola a Rueun). Part da la populaziun
da lingua rumantscha 2000: 82,5% /
89,4% (meglra lingua / tuttas indica-
ziuns). Adolf Collenberg

Friberg (Fryberg)
Chastè situà sin in grip sur la vischnan-
ca da Siat. Restanzas dal fundament e
dal mir d’in palazi fortifitgà da l’empri-
ma mesadad dal 13avel tschientaner
(dendrocronologia: 1207) sco era d’in
mir da tschinta sin in stgalim pli bass.
Center dals signurs de Friberg. Lur
possess è passà il 1337/38 als conts de
Werdenberg-Sargans, il 1343 – en con-
sequenza d’ina dispita – als signurs de
Razén, il 1458 als Zollern ed il 1472 –
tras acquist – a la claustra da Mustér. Il
chastè è vegnì bandunà probablamain
en il 15avel tschientaner.

Adolf Collenberg

Pigniu
Vischnanca politica, circul Rueun, di-
strict Surselva (avant il 2001 Glogn),
situada a 1288 m al pe dal Veptga al

cunfin cun Glaruna. 1403 Pingyow. Il
num tudestg Panix (uffizial fin il 1943)
cumpara sper il num rumantsch dapi il
1522. 82% dal territori communal
vegnan utilisads da l’Alp Ranasca
ch’appartegna a la vischnanca burgaisa
da Domat. 1850 70 abitants; 1900 61;
1920 87; 1950 78; 2000 45. Pigniu era

eventualmain ina culegna averta dals
d’Andiast a la veglia transversala da las
Alps da Glaruna al Lucmagn. La basel-
gia da S. Valentin, consecrada il 1465,
ha constituì in lieu da pelegrinadi re-
tschertgà en il 17avel tschientaner; ella
è stada subordinada a Rueun fin il
1667, dapi alura furma Pigniu in’atgna
plaiv. Dals 6 als 7 d’october 1799 è Pi-
gniu vegnì sblundregià da l’armada
russa da Suvorov arrivada sur il Veptga.

La via chantunala tranter Pigniu e
Rueun è vegnida construida pir en ils
onns 1921–23. Dapi il 1992 explote-
schan las Ovra electrica Glion SA
(avant Ovras electricas da la Svizra
Nordorientala) forza electrica dal lai da
fermada da Pigniu che sa chatta per
40% sin territori d’Andiast. La vi-
schnanca da muntogna tradiziunala
n’ha naginmastergn, nagina butia e da-
pi il 2008 nagina posta. La scola è ve-
gnida serrada il 1971 (scola a Rueun).
Dal 1970 fin la fin dals onns 1980 è Pi-
gniu vegnì sustegnì da la vischnanca da
Schlieren/ZH (vischnanca da padrina-
di). Part da la populaziun da lingua ru-
mantscha: 2000 91,1% / 100%
(meglra lingua / tuttas indicaziuns).
Meglieraziun generala concludida il
1910. Adolf Collenberg

Veptga (Pass Pigniu / Panixerpass)
Passadi a 2407 m che maina da Dialma
en la Val Sernft (Glaruna) a Pigniu en
la Val dal Rain Anteriur, numnà era
Pass Pigniu, tudestg Panixerpass. Il
Veptga serviva als Glarunais per il com-

merzi da muvel e da martganzia a
Glion e sur il Cuolm Val ed il Valragn
a Clavenna ed a Com respectivamain
sur il Lucmagn a Ligiaun. Il pass vegn
menziunà en l’urbari habsburgais
(1303–07) sco punct da cunfin dal
contadi da Lags (unz uffen Wepeh). Il
num rumantsch Veptga duai esser
d’origin gallic tardiv e signifitgar pas-
tgira alpestra. La pasch stipulada il
1343 tranter Glaruna e la claustra da
Mustér dat perditga d’ina senda da sau-
ma sur il Veptga bain frequentada cun
chavals. La Walenbrugg sin l’Alp
Wichlen dadens Dialma è documenta-
da il 1344 sco Jätzsteg ed è enconu-
schenta dapi il 1549 sco punt da crap
artgada. L’integraziun explicita dals da
Valragn en l’allianza da la Lia Grischa
cun Glaruna (1400) suttastritga l’im-
purtanza da questa via da transit nord-
sid. Il 1448 ha Wintertur dumandà
Glaruna da proteger ses commerziants
da mulestas da vart dals da Dialma. Il
1548 han intimà las dretgiras da Mu-
stér e da Vuorz ils Glarunais da meglie-
rar lur tschancun dal pass che Glaruna
ha alura schlargià il 1550 e munì cun
lattas da naiv e novas sustas.

Il 1561 ha Glaruna dumandà la Lia
Grischa da procurar per in meglier
mantegniment dal Veptga da la vart
grischuna. Il 1567 han Glaruna e la Lia
Grischa decidì da pretender da com-
merziants esters ina taxa da transit (pe-
dagi). Tenor Durich Chiampell vegni-
va enturn la mesadad dal 16avel
tschientaner blera glieud a far bogn en
ina funtauna fraida da la vart grischuna
dal pass per curar lur malsognas. En il
17avel tschientaner frequentavan mer-
cenaris, fugitivs e transportaders da
graun il Veptga. Il 1771 ha in project,
che preveseva in’amplificaziun dal pass

cun participaziun internaziunala, fatg
naufragi. Tenor in rapport da viadi dal
1774 durava il passadi cun muvel da
Dialma sur il Veptga ed il Lucmagn a
Blinzuna set dis. Ils 6 e 7 d’october
1799 ha il general russ Alexander Su-
vorov traversà il pass cun si’armada ed
ha subì, causa navaglia e fradaglia,
grondas perditas dad umans e material.
A partir dal 19avel tschientaner è sa di-
minuì il traffic sur il Veptga cuntinua-
damain. Oz vegn el frequentà mo pli
dal militar e dad alpinists. Martin Bundi

sadi da general Suvorov il 1799 (Pigniu)

